No Tolas Ni Apostol
Pablo Dyirad Tawotawo
Do Kolosas

No Pakatonngan So Paytabwan No Nya Tolas

Intolas ni Pablo nyaya tolas dyirad tawotawo saw a nanganohed di Jesos do
idi a Kolosas. Do kayan naw ni Pablo a nangnanawo do Epeso so dadwa katawen,
naipadamag iyaw Maganay a Damag do tawotawo do intiro a probinsya a Asya
(Ara. 19:1, 8-10), as kan maynamot do dyaya, myan saw nanganohed do Kolosas,
Hierapolis, kan Laodisya a siraw idiidi saw a korang so 200 kakilomitro so
kabawa do Epeso. Nagsarongkar aba si Pablo dyira, as dawa, iyaba ngata mismo
napanganohed siras iglisya saw daw (1:4; 2:1). No myan do aktokto no kadwan,
ki si Epapras mismo a napanganohed dyira (1:7; 4:12-13).

Do nakapaytolasaw ni Pablo so nya tolas, ki sibabahod do Roma do dawri
(4:3, 18). Ta do kayan naw a nabahod, yangay ni Epapras a inpadamag dyaw
maynamot do kayayan no nanganohed do Kolosas. No inpadamag ni Epapras,
ki myan sa kono nangnanawo a maisalakan abaw tawo an tod a manganohed di
Kristo Jesos. Machita kono a nayonan da pas kapagdayaw siras anghilis saw kan
kapagtongpal so dagen da saw kan dadakay dan tawotawo. Nyaw naynamotan ni
Pablo a naytolas dyira (2:18).

No intolas ni Pablo dyira, ki matwatohos si Jeso-Kristo kan aran sino, ta iyaw
nangipaparswaan no Dyos so tabo a naparswa. Tan komwan, masissisita kan
siraw anghilis saw mana siraw dyaw a maboya. Iya paw yanan oyod kan myan
dyaw komplito a kinadyos na (1:15-17; 2:9), kan aba polos matarek a pakayapwan
no abos pandan a byay, an dya yapo dya. Dawa, binallaagan sa ni Pablo a dyi
pakono sa pasiwalen ononotan da saw a kapaydag kan dadakay no tawotawo
(2:8, 16-23), basbali a maybibyay sa a malinteg kan masantwan (3:1-25).

Asa pa iniktokto ni Pablo: Si Tikiko, inpaw-itan na so nya tolas, kan pinarayay
na si Onesimo a adipen a nagtalaw di amo na a si Pilemon (4:7-9). Ta no
chakey ni Pablo, ki paybidihen na si Onesimo do amo naw do Kolosas. Nyaw
naynamotan ni Pablo a nangiraman so kapangnanawo a maynamot do adipen
kan amo (3:11, 22; 4:1), as kan maynamot do kasi kan kapamakawan (3:12-13).

615 Kolosas 1

No Naychakarwan No Nya Tolas

Pakatoneng 1:1-2

No Kapagyaman Kan Kapaydasal Dyirad Taga Kolosas 1:3-14
No Katohos Kan Kadyos Ni Kristo 1:15-23

No Kapagsirbi Ni Pablo A Maynamot Do Iglisya 1:24-2:5

No Kawayawaya Dyirad Dagen No Tawo 2:6-23

No Bayo a Kabibyay A Myan Di Kristo 3:1-4:6

No Kapanawdyan A Pakatoneng 4:7-18

Pakatoneng

1 I Nyaya tolas, ki yapo dyaken a si Pablo a asa apostol ni Kristo Jesos

a maynamot do keddeng ni Apo Dyos kan yapo pa di Timoteo a
kakteh ta do kapanganohed.

2Maytolas ako dyinyo a kakakteh ko do idi a Kolosas a mapagtalkan do
kapanganohed di Kristo.

Myan pakono dyinyo parabor kan kaydamnayan no kapangtokto a
yapod Apo Dyos a Amang ta.

No Kaidasal Ni Pablo Siras Taga Kolosas

3Kada paydasal namen inyo, pirmi kami a magyamyaman do Dyos
a Amang ni Apo ta a si Jeso-Kristo a maynamot dyinyo, 4ta nadamag
namen iyaw maynamot do kapanganohed nyo di Kristo Jesos kan iyaw
rakohaya a kadaw nyo dyirad tabo a tawotawo no Dyos.

5Iyaw naynamotan na a mayit danaw kapanganohed nyo kan adaw
nyo, ki maynamot ta naw nyo do kapangnamnama do Dyos a rawaten
nyonchi do hanyit iyaw insagana naw dyinyo. Napatakan nyo nyaya
do nakadngey nyo do nakarahan so oyod a nanawo a iyaw Maganay a
Damag. 6 Nyaya Maganay a Damag, ki nagwaras dana do aro a matatarek
a nasnasyon do lobongaya, as kan siraw aro saw a nakadngey kan
nanganohed di Kristo, ki nayparo dana sa. On, oyod a nayparo sa, kan
nagbaliw dana sa so dadakay a akmas naparinaw dyinyo do kachwaw do
damo nyo paw a nakadngey so maynamot do parabor no Dyos dyinyo kan
naawatan nyo a oyod nawri. 7Nananawo nyo naw nyaya sigod di Epapras
a iyaw chadaw namenaw kan matalek a kapayngay a tobotoboyen
Kristo, as kan iya paw pinakainawan namen a mangay dyinyo. 8Iya paw
nangibahey dyamen so adawaya do katakatayisa dyinyo a intoroh no
Ispirito Santo dyinyo.

9Nawriw naynamotan na a pirmi namen inyo a paydaydasal a
somniknan pa do nanomaw a nakadamag namen so maynamot dyinyo.

On, pangdakdaw namen do Dyos a torohan na pakono inyo so tabo a
naispiritwan a sirib kan kapakaawat tan mapatakan nyo a maganay

tabo chakey na dyinyo.® 10 Ta an komwan, maybibyay kamo pakono

do chakeyaya ni Apo, kan pirmi nyo a parinen makaay-ayo dya. On,
paydasal namen inyo tan omsi kamo so tabo a kita no maganay, as

kan tan maypaypangay paw katoneng nyo so maynamot dya. 110n,
paydasal namen paynyo tan si Apo Dyos pakono a yapod makaskasdaaw
a panakabalin na iyaw mangpayit so aktokto nyo tan siraragsak kamo

a mangibtor so lidyat kan naw kamo a maanos do aran ango nchi a
maparin dyinyo. 12Asa pa, naw kamo pakono a magyaman di Apo Dyos
a Amang ta, ta inbidang naynyo a maikari a mangrawat so insagana naw
a para dyirad tawotawo na a myan do pagaryan kasedangan. 130n, ta
insalakan na yaten a yapo do panakabalin Satanas do pagtorayan sari, as
kan pinayadis na yaten a nachiraman do pagtorayan no chadaw naya a
Anak. 14Ta maynamot dya, ki nawayawayaan ta na do kapangdosaw no
Dyos. No chakey na batahen, ki maynamot di Kristo, ki pinakawan yaten
ni Apo Dyos do gatogatos ta.

No Makaskasdaaw A Pinarin Ni Jesos

158Si Kristo, iyaw pakaboyan ta so dya polos a maboya a Dyos, ta
iyaw pinakainawan no Dyos. Iya, ki katotohosan do tabo, ta myan
dana sigod sakbay a myan aran ango a naparswa. 16 Ta maynamot
di Kristo, pinarswa no Dyos a tabo myan do hanyit kan do tanaya,
siraw maboya kan siraw dya maboya, kan siraw myan so kinaari,
kinatoray, kinamanakabalin, mana kinabileg.? On, pinarswa no Dyos
tabo a naparswa a maynamot di Kristo kan para lang di Kristo.

17Myan dana si Kristo sakbay a myan aran ango, as kan maynamot
dya, ki iya paw myan so kalintegan a mangornos kan mangaywan
so tabo. 18Si Kristo paw mangipangolo so iglisya, ta iya, ki akmay
oho, kan yaten a manganohed dya, ki akmas inawan naw.¢ Iya paw
pakayapwan abos pandan a byay ta a manganohed dya, ta iyaw no
nanoma a nagongar a yapod kadiman. Ta an komwan, ki mayparin
dana katotohosan a pangolo dan aran ango a naparswa. 19Ta no
chinasoyot no Dyos a inkeddeng, ki iyaw tabo a kinadyos na, ki
myan dana a maipaboya komplito di Kristo. 200n, maynamot di
Kristo, inkeddeng no Dyos a tabo a naparswa a myan do tanaya kan
myan saya do hanyit, ki napachisngen sa dya, ta naikapya dana sa

a1:9 Epe. 1:8, 15-17 b 1:16 Epe. 1:21 No chakey na batahen dya, ki siraw angilis saw a
myan so panakabalin kan toray (Roma 8:38; Epe. 2:2; 6:12; Heb. 1:5-14; 1 Ped. 3:22). Do
dawri, ki naychawaw dana saw tawotawowaw do Kolosas, ta batahen da a si Kristo aba
lang dayawen da, an dyi pa saw mabibileg saw a anghilis (2:18). ¢ 1:18 Epe. 1:22; 5:23-24

tabo a maynamot do rayaw ni Kristo a minoyog do nakadiman naw
do kros.4

21Maynamot dyinyo do nakarahan, ki naibidang kamo a gan-ganaet do
Dyos,* as kan kinontra nyo a maynamot do kapamarin kan kapangtokto
nyo so marahet. 22Ki sichangori, maynamot do nakadimanaya ni Kristo
do kros, inkapya naranaynyo do Dyos tan iparawat nanchinyo dya a
masantwan, madalos, kan polos a apabanchiw pakagatosan nyo.f 23Ki
machita a naw nyo a igpet kapanganohed nyo di Kristo a aba polos
kapagmangamanga nyo. Ipalobos nyo aba a machisyay kamo do hahawen
nyowaw a rawaten nyonchi do nakadngey nyowaw so Maganayaya
a Damag a maynamot di Kristo. On, iyaw nya Maganay a Damag, ki
naikasaba dana dyirad aro saw a tawotawo do lobongaya, kan nawriw
naynamotan na a yaken a si Pablo, ki nayparin ako na a tobotoboyen ni
Kristo.

Iyaw Kapagsirbi Ni Pablo Do Iglisya
(Epe. 3:1-13)

24Ki maynamot dyaken sichangori, ki chasoyot ko saw lidyataya a
naparin dyaken, ta chapatak ko a maynamot do kaganayan nyo nyaya.
On, masoyot ako, ta pakabosen ko tabo kalidyatan saya ni Kristo a chakey
na rahanen ko# tan siraw manganohedaw dya a kayarig no inawan na,
ki maypaganay sa tabo. 25Ta oyod a tinongdo na yaken ni Apo Dyos
a magsirbi dyinyo a tabo a manganohed di Kristo do nakaitalek naya
dyaken so pagrebbengan kwaya a kaganayen ko a ipakatoneng chirin na
a para do kaganayan nyo a tabo a Dya-Jodyo. 26 Iyaw nyaya a chirin a
ikasaba ko, ki intayo no Dyos dyirad tabo saw a kapototan do nakarahan,
ki inpakatoneng narana sichangori dyirad tawotawo na. 270On, inkeddeng
ni Apo Dyos a maipakatoneng dana dyaten a tabo a manganohed iyaw
intayo naw a makaskasdaaw kan maboslon a bindisyon dyirad tabo
tawotawo, naten dana dyinyo a Dya-Jodyo. No palimedaya a plano na, ki
nyaya: Myan dana dyinyo si Kristo, as kan maynamot dya, ki myan danaw
namnama nyo a rawaten nyonchiw byay nyo a abos pandan do yanan
Dyos. 28 As dawa, si Kristo danaw ikasaba namen dyirad tabo tawotawo.
On, bagbagaan namen kan nanawhen namen kada tawo a mandad
pandan kasirib namen tan maparin a iparawat namen sa a natwan dana
do kapanganohed da di Kristo a aba polos pakapilawan da do salapen no
Dyos. 220n, nyaw paynamotan na a ipasnek ko kapaytarabako ko sigon
do makaskasdaawaw a panakabalin ni Kristo a intoroh na dyaken.

d1:20 Epe. 1:10; 2:13-16  © 1:21 Roma 5:10; Epe. 2:13-16; 4:18 f1:22 Epe. 1:4; 5:27
€ 1:24 Ara. 9:16. Do kadwan a kapakaawat, tabo a lidyat no iglisya a pinakainawan Kristo,
ki madidiw na mismo. Bali, akmay yaten ompakabos sya. Pal. 12:17

1No paynamotan na ibahey ko dyinyo nyaya, ki chakey ko a

mapatakan nyo kapayhohopag kwaya so para dyinyo, as kan para
dyirad tawotawo saw do Laodisya kan para dyirad tabo saw a dya
makapatak dyaken do ropanropa. 20n, chakey ko a mapatakan nyo
tan mahwahok kamo kan tan masa kamo do adaw nyod katakatayisa
dyinyo. Masaw, chakey ko a myan dyinyo komplito a kapakaawat nyo,
tan abo kapagdwadwa nyo kan malawag dana pakono a mapatakan nyo
maynamot do planwaya no Dyos a intayo na do nakarahan a maynamot
di Kristo. 30n, ta si Kristo mismo a akbod no kapapatganaw a sirib a
maynamot do kapakatoneng so Dyos.

4No paynamotan na a ibahey ko dyinyo nyaya, ki tan dyi kamo a

maallilaw" a maynamot do sinsinanaya a sirib da no maganay saya a
magdidibati. 5Ta aran abo ako dyinyo do inawan, ki alit na naw kamo
a myan do kapangtokto kan kapaydaydasal ko, kan masoyot ako a
makatoneng so kasa nyowaya kan kayit no kapanganohed nyo di Kristo.

Iyaw Byay A Maitonos Di Kristo

6 Sichangori, akmas nakarawat nyowaw a si Kristo Jesos, ki oyod a
Apo nyo, maybibyay kamo pakono a maitonos dya. 7Taywaran dyi kamo
na minyamot di Kristo? Dawa, maypayparakoh kamo pakono dya ah.
Akmas nainanawo danaw dyinyo, payiten nyo pakono anohed nyo tan
maypahnyi dana, as kan pirmi kamo a magyamyaman do Dyos.

8Magannad kamo tan dyi kamo a maallilaw do abwayas sinpaspangan
a pangasdok no sirib dan tawotawo a inpatawid da no kapoonan da saw
mana iyaw nananawo da saw a yapo do marahet saya a ispirito a myan so
toray do lobongaya. Ta siraw nyaya a nanawo, ki yapo sabad Kristo. 9No
kaoyodan na, nayparin a tawo si Kristo a myan so inawan, ki alit na, aba
polos pagkorangan no kinadyos na, ta iya, ki Dyos a mismo.! 10 Maynamot
do kapachichasa nyowaya dya, ki apabaw chitahen nyo tan myan byay
nyo a abos pandan, ta si Kristo mangitoray so tabo a aran ango a myan so
panakabalin kan toray.

110n, maynamot do kapachichasa nyowaya dya, aran dyi kamo a Jodyo
a nakogit, ki no pinarin no Dyos, minarkaan naynyo do aktokto nyo, ta
inbidang naynyo a anak na. On, kinogit nabaw kodit ta, an dya do aktokto
ta do nakapakakaro na dyaten a yapod derrep no inawan ta. 12Ta do
nakapagbonyag nyo, ki kayarig na a nachitanetanem kamo di Kristo. Masaw
a iyaw nawri a nakapagbonyag nyo, ki nairaman kamo a nachipagongar dya
a maynamot do anohed nyowaya do panakabalinaya no Dyos a napagongar
sya. 13Ta do nakarahan, ki naibidang kamo na a nadiman do salapen no
Dyos a maynamot do karon gatos nyo kan maynamot ta nanganohed kamo

h 2:4 Roma 16:17-18; Epe. 5:6-8; Kol. 2:8 i 2:9 2 Kor. 5:19; Epe. 1:23; 4:13

aba do linteg saya no Jodyo a akmas kapagkogit. Ki sichangori, ki tinorohan
narana inyo no Dyos so byay a machichasa di Kristo, kan pinakawan
naynyo do tabo a naygaygatosan nyo. 14No pinarin no Dyos, ki maynamot
do nakadimanaw ni Kristo do kros, ki maiyarig a pinonas naranaw listaan
no otang ta dya a siraw mangipaneknekaw a myan gatos ta a maynamot

do dyi ta nagtongpalan so linteg na. On, kayarig na a nachirapas a nailansa
di Kristo do kros. 15Maynamot do dyaya a nakadiman ni Kristo do kros,
inabak sa a tabo no Dyos marahet saw a ispirito a magtotoray, kan inpaboya
ni Apo Dyos do salapen no tabo nakaabak na sira.

16 Dawa, ikaskaso nyo pa saba an dilawen daynyo an dyi kamo a
manganohed do rahten daw, naten danaw kanen kan inomen nyo, mana
akmas dagen daw a araw an kabos bohan mana Araw no Kapaynaynahah
da. 17Ta tabo saw nyaya a linteg a pinatnek da kaychowa, ki anyino sa
no mangayaw anchi. Sichangori, anyino pabaw dayawen taya, an dya
iya dana mismo akin anyinwaw sya a si Kristo. 18Ipalobos nyo aba a
abneken da a maabak kamo no magpampamarang saya a mapakombaba
kan siraw magdayaw saya dyirad anghilis saya. Ta siraw komwan saya
tawo, ki nawriw paytaytangsit daw tayénep da, kan mapangas sa a aran
abo ipangas da, as nainlobongan a tabo dadakay da. 19Siraw komwan so
dadakay, ki manganohed saba do kosto a nanawo ni Kristo a pinakaoho
ta. Ta si Kristo iyaw pakayapwan no kayit no kapanganohed ta, as kan
maynamot dya, ki mayparakoh kan magtotonos ta do kapakaawat ta a
maynamot do Dyos. Ta iya, ki pinakaoho ta, as kan yaten a manganohed,
ki akmay pinakainawan na a napagsosoop kan intorayan no oho, as kan
iyaw maparakoh dyaten a akmas chakeyaw no Dyos.

20 Sichangori, inyo a manganohed a nairaman dana do nakadimanaw ni
Kristo kan nachisyay dana dyirad nainlobongan saya a nanawo a maynamot
do matatarek saya a ononotan,’ ango ta maybibyay kamo pa a akmaw taga
lobong? Kan ango ta tongpalen nyo pa saw komwan saya a bilin da a akmas
nyaya a: 21“Igpet nyo sabaw! Tahaman nyo sabaw!”? Masaw a, “Saliden
nyo sabaw nwanaw!” 22Ki siraw nyaya a baywan da, ki pinarswa no Dyos
a maosar tan tomawos. Ki an siraw inanawo daya a dagen da, ki pinarin
lang no tawo. 23Ki oyod a akmay nainsiriban saw nyaya, ta ipapati da paw
kapagdayaw dyirad anghilis saw, kan sinpapakombaba sa, as kan oyod
a maganay sa a manglidyalidyat so inawan da. Ki alit na abo sirbi da, ta
marawa daba a pagpeten palalo saya a kalikagom no inawan da.

No Bayo A Byay A Myan Di Kristo

1Dawa, maynamot ta nachipagongar kamo nad Kristo a nairaman
dya do byay na abos pandan, ayket na, naw nyo na pakono a

J 2:20 Gal. 4:3, 9; Kol. 2:8

chichwasen chakeyaw no Dyos a myan do hanyit a pagtorayan Kristo

do makanawan no Dyos. 20n, naw nyo pakono a iktokto myan saw do
hanyit, sirabaw nainlobongan saya do tanaya. 3 Ta naibidang kamo na a
nadiman do adan saya a kabibyay nyo, as kan myan danaw bayo a byay
nyo a iyaw kinapya naw do hanyit a maynamot do kapachichasa nyowaya
di Kristo a machichasa do Dyos. 4Ta si Kristo oyod a pakayapwan bayo a
byay nyo, as kan anchan magparang si Kristo, ki machasa kamonchi dya
do kapaboya naw kan mairaman kamonchi do glorya na.

5As dawa, machita a akteben nyo na saw adan saw a dadakay nyo
akmas kapaychakatekateh a machoknod, kalapos, kapagderrep, marahet
a kapangtokto, kan kaagom.* Ta no dgom, ki asa kita no kapagdaydayaw
do didyosen. 6 Maynamot do dya saya a dadakay, ki dosaen na sanchi
no Dyos tabo dyaw a magtongpal dya.! 7Aran inyo do nakarahan, ki
naybibyay kamo dyirad dya saya a dadakay.

8Ki sichangori, machita a akteben nyo na sa tabo nyaya a dadakay
a akmas kasoli, kapangipsok, kan pakarohen nyo a tabo marahet saw
a panggep nyo dyirad kapayngay nyo a tawo. Maysinpaparahet kamo
paba, kan palobosan nyo aba myan malapos a chirin a mohtot do dangoy
nyo.™ 9Maysinbabayataw kamo aba a maynamot ta binahas nyo naw
adan a katatawo nyo kan iyaw dadakay na, 10as nalaylayan kamo na so
bayo a katawo nyo. Iyaw nyaya bayo a katawo, ki pirmi a maypaypabayo
tan machipariho do Dyos a minparin sya kan tan abaw pagkorangan
katoneng nyo sya.™ 11 Maynamot do dyaya pinarin no Dyos, ki apabaw
paytarkan Jodyo mana Dya-Jodyo, nakogit mana dya nakogit. Masaw
a abaw idomdoma no Dyos diadal mana abos adal,® kan adipen mana
dya adipen, ta si Kristo lang kasisitaan, as kan myan dana do tabo a
manganohed dya.

12 Dawa, maynamot ta pinidi naynyo ni Apo Dyos a dyira na, as kan
maynamot do rakoh a adaw na dyinyo, ki pinatarek naynyo a tawotawo na.
On, maybibyay kamo pakono a naw nyo a maganay so dadakay. Masisyen
kamo pakono, kan masisidongen kamo pakono dyirad kapayngay nyo a tawo.
Masaw a mapakombaba kan masingpet kamo pakono, as kan naw nyo pakono
a maanos. 13Masaw a maysinteteppel kamo, kan maysinpapakawan kamo
a aran myan paynamotan na a isoli nyo katakatayisa dyinyo, ta komwan
nakapakawan dyinyo ni Apo. 14Do dya saya a tabo, ki parapahen nyo adaw
a omtengel dyinyo a tabo tan myan komplito a tonos nyo. 15Iyaw kapya a
intoroh ni Kristo dyinyo, iya pakono naw na myan do kapangtokto nyo, ta

k 3:5 Mk. 7:21-23; 1 Kor. 6:9-10; Gal. 5:19-21; Epe. 5:3-5 13:6 Do kadwan saw a adan

a kopya no nya tolas, binata na, “Ito danaw soli no Dyos dyirad mamariparinaya siras
nyaya.” Epe. 5:6 ™ 3:8 Epe. 4:22-32 1 3:10 Roma 12:1-2; Epe. 2:15; 4:24 © 3:11 Mana
“gan-ganaet” mana “siraw bolaw saw a tawo.” 1 Kor. 12:13-14; Gal. 3:28; 5:6

iyaw nyayaw naynamotan nanawagan dyaten no Dyos a nayparin a akmay
asa inawan. Kan pirmi kamo pakono a magyamyaman. 16 Kakakteh, pakneben
nyo pakono do aktokto nyo innanawo saya ni Kristo. Maysinnananawo kamo
pakono, kan maysin-aahwahok kamo do tabo a kasirib a intoroh ni Apo

Dyos dyinyo. Magkanta kamo so kanta a yapod salmo kan matatarek saw

a pakaidayawan no Dyos kan siraw kanta saw a intoroh dyinyo no Ispirito
Santo. On, kantaan nyos Apo Dyos do tabo a aktokto nyo a pachitonosan
kapagyamyaman dya? 17Do tabo a parinen kan chirinen nyo, ki parinen nyo a
maynamot ta monot kamo na di Apo Jesos, as kan maynamot do kapachichasa
nyowaya dya, pirmi kamo pakono a magyamyaman do Dyos a Amang ta.

Siraw Maganay A Kaparin No Asa Kapamilya
(Epe. 5:22-33; 6:1-9; 1 Ped. 2:18-20; 3:1-7)

18Inyo a mababakes, mapaitoray kamo pakono dyirad kabahay nyo, ta
nawriw kosto a pagrebbengan nyo a manganohed di Apo Jesos.

19As inyo a mahahakay, ipaboya nyo adaw nyo dyirad kabahay nyo, as
kan tangsitan nyo saba.

20 As inyo a kamotdehan, naw nyo sa anohdan inyapwan nyo, ta
nawriw makaay-ayo di Apo Dyos. Nawriw malinteg kan kosto a parinen
nyo a manganohed di Apo.

21 As inyo a inyapwan, palalwan nyo saba paydaydabdab anak nyo tan
dyi sa maopay.

22 As inyo a adipen, magtongpal kamo do tabo a chakey no amo nyo saw do
tanaya. Nawri aba lang kapagtongpal nyo an chichiban daynyo tan mahwahok
nyo sa, basbali a tongpalen nyo saw tabo a bilin da a abo kapaysinsisingpet a
maynamot do kapagdayaw nyo di Apo.? 230n, do tabo kapaytarabako nyo, ki
ipasnek nyo a akmay si Kristo pagsirsirbyan nyo kan tawo aba. 24 Naknakmen
nyo a gon-gonaan nanchinyo ni Apo a iyaw inkari naw a para lang dyirad
tawotawo naw, ta si Kristo oyod a Apo a pagsirsirbyan nyo. 25Ki no aran sino
a mamarin so marahet, ki masigorado a rawaten naw dosa a pagtongpalan
pinarin naw, ta abaw idomdoma no Dyos do kapangokom na.”

1Inyo a amo, parinen nyo maganay kan malinteg dyirad adipen nyo.
Naknakmen nyo a aran inyo, ki myan Apo nyo do hanyit a atbayen
nyo.

No Pangbagbaga Dyirad Tabo Sa A Manganohed
(Epe. 5:15-16; 6:18-20)

2Naw nyo pakono a pasnekan maydaydasal. As do kapaydasal nyo,
pirmi kamo pakono a siriridam kan naw nyo a magyamyaman di Apo

P 3:16 1 Kor. 14:26; Epe. 5:19 4 3:22 Tito 2:9-10 r 3:25 Ara. 10:34-35; Roma 2:11;
Epe. 6:9; 1 Ped. 1:17

Dyos. 3 Asa pa, paydaydasal nyo pa yamen tan matorohan kami so
gondaway a manginanawo so chirin no Dyos kan tan siwayawaya kami a
mangikasaba so palimedaya a maynamot di Kristo a intayo ni Apo Dyos do
nakarahan. On, nya kapangikasaba ko so Maganayaya a Damag, ki nyayaw
paynamotan na a myan ako sichangori do bahodanaya. 40n, paydaydasal
nyo pa yaken tan sidongan na yaken ni Apo Dyos a mangipalpalawag so
maynamot di Kristo, ta nawriw maiparbeng a parinen ko.

5Nainsiriban pakono a tabo kaparin nyo dyirad dyi pa saya a
manganohed tan abo kapenpenan da a manganohed. On, liwayan nyo
abaw gondaway nyo a mangibahey dyira so maynamot di Jesos. 6 Pirmi
nyo pakono a isagana iyaw kosto kan makadadaw a chirin nyo dyira.
Tan komwan, chapatak nyonchi a atbayen aran sino a tawo a manahahes
dyinyo a maynamot do kapanganohed nyo.

No Kapanawdyan A Pakatoneng

7Sichangori, an maynamot do tabo a napariparin dyaken, ki
ipakatoneng nanchi dyinyo no chadaw taya a kakteh a si Tikiko.* Iya,
ki matalek a kapayngay ta a tobotoboyen do tarabakwaya di Apo.
80n, nyayaw paynamotan na a tinoboy ko dyinyo tan mapatakan nyo
mapariparin dyamen dya kan tan ahwahoken naynyo tan dyi nyo na
yamen a chabakel. 9Nachirayay dya si Onesimo a kaidyan nyo kan asa
matalek kan makadadaw a kakteh ta. Ipadamag danchi dyinyo tabo a
mapariparin do dya.

10 Pakomostaan na paynyo ni Aristarko a rarayay ko a nabahod, as kan
komwan si Markos a kasinsin ni Bernabe. On, rinawat nyo na sigod bilin
ko a maynamot di Markos. As dawa, anchan pasyaren naynyo, rawaten
nyo a maganay ah! 11 Asa pa, pakomostaan naynyo ni Jesos a mayngaran
so Josto. Siraw tatdo saya a si Aristarko, Markos, kan Josto, ki sira lang
Jodyo a manganohed a nachipaytarabako dyaken so maynamot do
pagtorayan no Dyos, kan aro naisidong da.

12Pakomostaan na paynyo ni Epapras a asa pa a kaidyan nyo. Iya, ki
asa tobotoboyen ni Kristo Jesos, kan pirmi a mapasnek a maydaydasal
a maynamot dyinyo. Pangdakdaw naw do Dyos a naw nyo pakono
a matwan do kapanganohed nyo kan abo so pagmangamangaan do
kapagtongpal so chakey no Dyos. 13 Yaken mismo a makapaneknek so
gaget na a maytarabako so para dyinyo kan tawotawo saw do Laodisya
kan do Hierapolis. 14Pakomostaan na paynyo ni Lokas a iyaw chadaw
namenaya a doktor. Aran si Demas, ki pakomostaan naynyo.

15Trapit nyo paw pakomosta namenaya dyirad kakakteh saw do
Laodisya. Pakomostaan nyo pa si Nympha kan siraw manganohed saw a

s 4:7 Ara. 20:4; Epe. 6:21-22; 2 Tim. 4:12

maychichipeh do bahay na. 16 Anchan tayoka nyo a ibasaw nyaya tolas
ko, ki ipaw-it nyo do Laodisya tan maibasa do iglisya da. As iyaw tolas
kwaw dyira, ki itadi danchi dyinyo a ibasa nyo do iglisya nyo. 17Asa pa,
pachiibahey nyo pa di Arkipo a machita tongtongen na iyaw kapagsirbi
na di Apo a naitalek dya.

18 Yaken si Pablo a mismo a naytolas so nya kapanawdyan a
pakatoneng. Paydasal nyo pa yaken do kayan kwaya a sikakawar. Myan
pakono dyinyo parabor no Dyos.

